
ОПШТИНА КАРПОШ    НЕДЕЛЕН Е - БИЛТЕН
ИЗГОТВУВА: ОДДЕЛЕНИЕ ЗА ОДНОСИ СО ЈАВНОСТ

8 - 16 септ 2023 Билтен бр. 538



Општина Карпош        Ул. Радика бр.9        www.karpos.gov.mk       gradonacalnik@karpos.gov.mk

ДРАГАН МИЈАЛКОВСКИ –ЅВЕЗДА НА ОТВОРАЊЕТО НА 
КУЛТУРНО ЛЕТО-КАРПОШ

Легендарниот Драган Мијалковски, со своите безвременски хитови, ги отвори 
вратите на овогодинешното Карпошово културно лето- 2023. Стотици грла 
се сплотија пеејќи ги најголемите хитови евергрини “Кажи нешто драга,, , 
“Кажи зошто ме остави,, ,  “Скопје радост моја,, и многу други, вчеравечер 
на платото Млечен, кој беше претесен за љубителите на големата музичка 
ѕвезда Драган Мијалковски.

Имено, кралот на македонските шлагери по пет годишна пауза повторно се 
враќа на сцената, со што ќе ја одбележи својата богата 60 годишна кариера, 
како едно од најголемите музички имиња во нашата земја но и на поранешните 
ЈУ – простори.

Пред многубројната публика се обрати и градоначалникот на Општина 
Карпош, Стевчо Јакимовски:

-Граѓаните на Општина Карпош, овие последни летни денови, ќе имаат 
можност да ги уживаат во музичките вечери, кои оваа година ви ги нуди 
вашата Општина. Вечерва и те како ќе се навратиме на некогашните најдобри 
забави со хитовите на Драган Мијалковски, кој е одлична најава за почеток на 
Културно лето Карпош -2023 – задоволно истакна првиот човек на локалната 
самоуправа.

Карпошовото културно лето годинава ќе се одржува на две локации, на 
платото пред Млечен и плоштадот Делфина во населбата Влае. И оваа 
година, програмата е прилагодена за сите генерации која ќе биде исполнета 
со перформанси за децата, младите и повозрасните. 

Започнаа градежните активности на затворениот базен, кој ќе биде во рамки 
на спортската сала „Наум Наумовски Борче“ , попозната како Партизан, во 
Карпош 4.  Култниот спортски објект освен што ќе биде целосно обновен 
како внатрешно, така и надворешно, ќе добие и затворен базен. Со тоа, овој 
спортски комплекс повторно ќе го врати својот сјај и функционалност, а кои 
ќе имаат можност да го користат жителите на Општина Карпош и пошироко.

Пливачкиот објект ќе биде со големина 33х40 метри и длабочина до 1,4 метри, 
комплетно затворен, а ќе биде поврзан со топла врска со спортската сала. 
Оваа инвестиција, финансирана од Владата преку  Агенцијата за млади и 
спорт, чини 760 илјади евра. Увид во градежните активности денеска направија 
Градоначалникот на Општина Карпош, Стевчо Јакимовски, Премиерот на 
Владата на Република Македонија, Димитар Ковачевски и Директорот на 
Агенцијата за млади и спорт, Наумче Мојсоски. 
-По многубројните инвестиции кои заедно со Владата и Агенцијата за млади 
и спорт ги реализиравме, еве сме при крај и со култната спортска сала 
„Партизан“ , која е од огромно значење за жителите на Карпош, пред се за 
учениците од основните училишта. Особено ми е драго што сите ветени 
објекти кои со заедничка инвестиција од Владата се започнати, се веќе и 
завршени. Навистина ќе ми биде многу мило, вакви објекти да се реализираат 
што повеќе низ сите општини во Република Македонија, да се поддржуваат 
спортските таленти, да имаат навистина каде спортски да се надоградуваат 
и развиваат – истакна Јакимовски.

ЗАПОЧНА ИЗГРАДБАТА НА БАЗЕНОТ ВО РАМКИ НА СПОРТСКАТА 
САЛА ПАРТИЗАН

ЛАТИНО ЏЕЗ ВЕЧЕР НА КАРПОШОВО КУЛТУРНО ЛЕТО

Во звукот на латино џез ритамот, карпошани вчеравечер се забавуваа на 
вториот ден од Карпошово културно лето-2023. Со интерпретациите на 
традиционалната кубанска салса музика, бразилска самба и латино џез 
музика, добро познатиот Тумбао салса бенд на свој сопствен начин ја поврза 
македонската народна музика. Многубројните хитови беа испеани од главниот 
вокал на бендот, Билјана Ѓошева, а беше придружувана од љубителите на 
овој вид музика, а афро-кубанската латино еуфорија беше загарантирана.

Вистинско летно уживање, вчеравечер приредија групата ДНК, на платото 
,,Млечен”. Многубројната публика неуморно пееја и играа на хитовите од 
добро познатите Андреј  и Панчо, кои се членови на дуото ДНК. Нивната 
дваесет годишна кариера, која беше одбележана со голем концерт минатата 
година, е доказ дека каде и да се појават ДНК, ветуваат одлична забава. 
Карпошани, на четвртата по ред вечер на Културно лето Карпош – 2023, добро 
се “размрдаа,”, а како поминуваше времето, атмосферата беше поопуштена 
и повесела, а Андреј и Панчо дадоа се од себе, овој музички хепенинг долго 
да се памети.

                        Денеска, и  најмалите карпошани ќе имаат можност да уживаат 
пред големата бина на Карпошовото лето. Со почеток од 19 часот, ќе започне 
театарската претстава на студио ,,Бродвеј јуниор” со изведба на мјузиклот 
,,Малата сирена”, а веднаш по нив, љубителите на добрите евергрини, ќе 
имаат чест да го слушнат музичкиот состав ,,Трио Џентлмен”, Дејан Стоев – 
тенор, Кристијан Антовски – баритон и Јане Дунимаглоски– тенор.

КОНЦЕРТ ЗА ПАМЕТЕЊЕ – ДНК ГИ , ”РАЗМРДАА” КАРПОШАНИ

ДЕЛЕГАЦИЈА НА ОПШТИНА Л-ИСЛА ВО ПОСЕТА НА КАРПОШ

Делегација на Општина Л-Исла од Малта предводена од градоначалникот 
Клајв Пулис денеска беа во посета на Општина Карпош при што остварија 
средба со градоначалникот Стевчо Јакимовски. На средбата, покрај другото 
се разговараше и за тековните заеднички проекти на кои работат двете 
збратимени општини. Градоначалниците Јакимовски и Пулис во јануари 
годинава потпишаа меморандум за збратимување инициран од потребата 
за меѓународна соработка и учество во ЕУ проекти.

Тоа подразбира преземање на низа заеднички активности при аплицирање 
во проекти од областа на локалниот развој, енергетската ефикасност, 
квалитетот на локалните и социјалните услуги, инфраструктурата, 
младинските политики, како и проекти од полето на спортот и образованието. 
За време на посетата на општина Карпош, делегацијата од Малта ќе посети 
и неколку настани организирани во рамки на “Културно лето Карпош 2023”, а 
вечерва на платото на „Млечен“ со краток блок нумери пред карпошани ќе 
се престави младата малтешка пејачка Танаја Бринкат.

ТЕАТАРСКО МУЗИЧКА ВЕЧЕР НА КУЛТУРНО ЛЕТО КАРПОШ-2023

На вчерашната вечер, во рамки на Карпошово културно лето, најмалите 
карпошани во еден здив ја проследија театарската претстава со мјузиклот 
,,Малата сирена”. Популарните музички нумери, ,,Under the sea” , ,,Kiss the girl” 
, ,,She’s in love”, и многу други, за прв пат беа испеани на македонски јазик 
во изведба на децата и младинците – членови на студиото за детски мјузикл 
,,Бродвеј Јуниор”, кои се регистрирани под Здружението ,,Крео-Аксис”. 
Ликовите од познатиот анимиран филм на Волт Дизни, на сцената се појавија 
во костими од улогите на истоимениот филм, а кои беа придружувани од 
морскиот хор, составен од различни морски животни. На сцената настапија 
повеќе од 35 учесници, меѓу кои и ученици од општинските основни училишта.

                Дечињата, освен својот талент за глума, преку мјузиклот ги покажаа 
и своите пеачки и танцувачки можности. Имено, студиото е добитник на 
специјална награда, односно награда за најиновативен и најзабележителен 
настап на Европско првенство за изведувачки уметности ,,Metodo pass Per-
forming Cup”, кој се одржа во Рим, Италија, во јули оваа година.

                По  театарското уживање, вистинско освежување беше младата 
малтешка пеачка, Танаја Бринкат, која со краток блок нумери се претстави 
пред карпошани. Нејзината посета, како дел од делегацијата на Малта овој 
викенд, вистински  ја збогати со најдоброто од себе, а тоа е пеењето.

                Како за крај од вечерта, составот ,,Трио Џентлмен” ја смири атмосферата 
со преубавите шансони, на странски и македонски јазик. Професионалните 
оперски пејачи, Дејан Стоев – тенор, Кристијан Антовски – баритон и Јане 
Дунимаглоски– тенор, имаат и свои сопствени изданија, кои години наназад 
ги промовираат на фестивали ширум државата. Со своите вредни гласовни 
способности, ги воодушевија присутните, а силниот аплауз беше доказ за 
прекрасната вечер.


